Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Chi ydy’r golau sydd yn y byd - Mathew 5:14-15
"Chi ydy’r golau sydd yn y byd. Mae’n amhosib cuddio dinas sydd wedi ei hadeiladu ar ben bryn. A does neb yn goleuo lamp i'w gosod o dan fowlen! Na, dych chi’n gosod lamp ar fwrdd er mwyn iddi roi golau i bawb yn y tŷ. 

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu cannwyll, matsys, (neu dortsh) a bowlen bren galed neu fowlen fetel (dim byd wnaiff doddi neu fynd ar dân!)

.....

Mae yna adnod yn y Beibl sy’n dweud mai Iesu ydy golau’r byd. Os dych chi’n credu yn Iesu Grist mae o’n rhoi ychydig o’r golau yna i chi. Mae pob un sy’n credu yn ei galon fod Iesu’n Fab Duw, ac sy’n credu yn ei ben hefyd mai Mab Duw ydy Iesu Grist, yn cael golau arbennig Duw tu mewn iddyn nhw. Nid golau go iawn ydy o – dydych chi ddim yn mynd i sgleinio fel seren yn y nos; ond bydd eich bywyd chi yn wahanol am eich bod chi’n dilyn Iesu Grist ac yn credu beth mae o’n ddweud. Os wyt ti’n Gristion, yn credu’n Iesu, dylai dy fywyd di fod y wahanol, am dy fod ti’n ufudd i eiriau Iesu yn y Beibl.

Ydych chi eisiau gwybod sut oedd Iesu’n disgrifio’r bobl oedd yn credu ynddo fo? (Clic ar y ppt.)  "Chi ydy’r golau sydd yn y byd.” Mae Iesu’n dweud fod ei bobl o fel golau yn sgleinio mewn tywyllwch.

Pan mae hi’n dywyll, dwedwch fod y trydan ddim yn gweithio, mae na ras wyllt i oleuo cannwyll (clic ar y ppt neu goleuwch y gannwyll/dortsh – bydd rhaid esbonio bod y golau’n llawer amlycach yn y nos). Be dych chi’n wneud hefo’r gannwyll wedyn?

Da iawn – ei gosod ar silff neu mewn canhwyllbren er mwyn i bawb yn y tŷ gael rhannu’r golau. Be fyddai’n digwydd taswn i’n rho’r bowlen yma dros y golau? (clic ar y ppt).

Wrth gwrs! Byddai popeth yn dywyll unwaith eto. Does na ddim pwrpas gosod cannwyll o dan fowlen nac oes! (Clic ar y ppt 2 waith – i gael gwared ar y fowlen ac i osod yr adnod ar y sgrîn.) 

Mae Iesu’n dweud wrth bob un sy’n ei garu ein bod ni’n oleuni yn y byd. Dyn ni i fod i wneud pethau da er mwyn i bobl eraill foli Duw yn y nefoedd wrth weld y pethau da hynny dyn ni’n eu gwneud. Gallwn ni hefyd fod yn oleuni drwy ddweud wrth bobl eraill am Iesu Grist.

Gweddi

Ein Tad, helpa ni i gofi mai ni ydy’r golau sydd yn y byd. Dyn ni’n diolch i ti mai Iesu ydy’r golau mawr sy’n sgleinio drwy’r byd i gyd. Gweddïwn y bydd pobl eraill yn dod i’w adnabod a’i garu Ef. Helpa ni i wneud pethau da fel bod pobl yn dy foli di ac nid yn ein canmol ni.  Amen

